
Мусулмон киши доимо Қуръони Каримни тиловат қилиб туриши керак.
Тиловатнинг муҳим шартларидан бири оятларнинг маъносини тадаббур
қилмоқдир. Арабларда ҳам ушбу маънода кишиларга ёрдам бўлиши учун
Қуръони Каримнинг матни четига маънолари осонлаштирилган қисқа
тафсирлар чоп қилиш одат бўлган. 

Тиловат қилиб кетаётган киши ҳожати тушганда дарҳол ҳошия четига
қараб, маънони англаб олаверади. Худди шу маънода араб бўлмаган
мусулмонлар қийинчиликка учрайдилар. Ҳатто баъзи қорилар ҳам ўзлари
ўқиётган оятларининг маъносини тушунмайдилар. 

Қуръони Каримни тиловат қилган одам қайси оятнинг маъносини билмоқчи
бўлса, дарҳол рақамига қараб, кўриб олаверади.

Баъзи вақтларда ояти карималарни далил сифатида иқтибос келтиришга
тўғри келади. Ана шу пайтда, албатта, катта ҳажмдаги тафсирдан кўра
рақамланган ва арабча асл матннинг ёнига қўйилган маънолар таржимаси
қўл келиши аниқ.

Қуръони Карим маънолари таржимаси асл матннинг мингдан бир
ҳаловатини ҳам бера олмаслигини яна бир бор таъкидлаш билан бирга,
ояти карималар маъноларининг бевосита, ўртага турли гап-сўзлар қўшмай



қилинган таржимасининг ҳам ўзига яраша ҳаловати бор эканини
англашимиз мумкин.

Ва охирги дуоимиз «Оламларнинг Робби – Аллоҳ таолога ҳамд бўлсин»,
дейишдир. 

Аллоҳ таолонинг инояти ила «Қуръон илмлари» китоби асосида
берилган дарсимиз якунига етди. Ижтимоий тармоқларда берилган
дарсимиз сиз азиз ўқувчиларга фойдали бўлган бўлса биз бундан
мамнунмиз. Аллоҳ таоло барчаларимизга Қуръонга мувофиқ
яшашимизда Ўзи тавфиқ берсин!

